
      UNMIK 

IPVK

PROVISIONAL INSTITUTIONS OF SELF-GOVERNMENT
Institucionet e përkohshme të vetqeverisjes

Privremene institucije samoupravljanja

QEVERIA E KOSOVËS/ MINISTRIA BUJQËSISË, PYLLTARISË DHE ZHVILLIMIT RURAL 

VLADA KOSOVA/ MINISTARSTVO POLJOPRIVREDE, SUMARSTVA I RURALNOG RAZVOJA

   GOVERNMENT OF KOSOVA/MINISTRY OF AGRICULTURE, FORESTRY AND RURAL DEVELOPMENT 

Ministri i Ministrisë së Bujqësisë, Pylltarisë dhe Zhvillimit Rural, duke u bazuar në:
Nenin 5.1 paragrafët (n) të Rregullores Nr. 2001/9 të UNMIK-ut të datës 15 maj 2001 të Kornizës Kushtetuese të Vetëqeverisjes së Përkohshme në Kosovë, nenin 1.3 paragrafi (d) i Rregullores Nr. 2001/19 të UNMIK-ut, të datës 13 shtator 2001 mbi Degën Ekzekutive të Institucioneve të Përkohshme Vetëqeverisëse të Kosovës dhe nenet 22.3 dhe 44.2 të Ligjit për Tokën Bujqësore Nr. 02/L-26, siç është shpallur me Rregulloren Nr. 2006.37 të UNMIK-ut mbi Shpalljen e Ligjit për Tokën Bujqësore të miratuar nga Kuvendi i Kosovës, që nga 23 Qershori 2006,  
Për qëllim të zbatimit të Ligjit për Tokën Bujqësore, duke i specifikuar termet, procedurat dhe aktivitetet që kanë të bëjnë me kontrollin e plleshmërisë së tokës bujqësore,

Miraton:
Udhëzim Administrativ Nr. 38/2006

për  Kontrollin e Plleshmërisë së  Tokës Bujqësore
Neni 1

Qëllimi 
Qëllimi i kontrollit të rregullt të plleshmërisë së tokës bujqësore është për:

a. parandalimin e  humbjes së pakompenzueshme të plleshmërisë së tokave për shkak të praktikës së papërshtatshme bujqësore dhe plehërimit;

b. të ndihmuar pronarët dhe shfrytëzuesit e tokës bujqësore që në mënyrë të qëndrueshme të ruhet dhe përmirësohet plleshmëria e dheut;

c. të siguruar shfrytëzimin e duhur të plehrave minerale dhe organike; dhe
d. të dhënë pasqyrën e plleshmërisë së dheut për planifikimin bujqësor nga organet kompetente. 

Neni 2

Përgjegjësitë
2.1. Pronari ose shfrytëzuesi i tokës bujqësore është përgjegjës për zbatimin e  dispozitave të nenit 22 të Ligjit për Tokën Bujqësore dhe të këtij Udhëzimi Administrativ. 
2.2. Kopshtet që nuk shfrytëzohen për prodhimtari komerciale bujqësore por për bujqësi ekzistenciale nuk janë objekt i kontrollit të obliguar sipas nenit 22.2 të Ligjit për Tokën Bujqësore dhe këtij Udhëzimi Administrativ. Megjithatë, shfrytëzuesëve ose pronarëve të këtyre kopshteve u preferohet të bëjnë analizën e plleshmërisë së dheut sipas kushteve të përcaktuara me këtë Udhëzim Administrativ.  

Neni 3

Autorizimi i Institucioneve për kontrollin e plleshmërisë së dheut
3.1. Inspeksioni për Bujqësi do të fuqizoj dhe mbikëqyr kontrollin e plleshmërisë së dheut të tokës bujqësore sipas nenit 22 të Ligjit për Tokën Bujqësore. Gjithashtu Inspeksioni për Bujqësi do të mbaj shënime mbi analizat e tokës.
3.2. Analizat kimike do t’i bëj laboratori i akredituar nga bordi akreditues sipas standardeve të zakonshme.
3.3. Instituti Bujqësor i Kosovës do të bëj hulumtimin themelorë në lidhje me standardet e marrjes së mostrave të dheut, analizës së dheut dhe plehërimit. Instituti do të merr dhe arkivoj të gjitha rezultatet e kontrollit të plleshmërisë së dheut, mbaj bazën e të dhënave gjeo-hapësinore (Sistemi Informativ Gjeografik-SIG) ku regjistrohen rezultatet dhe përgatis raportin mbi gjendjen e plleshmërisë së dheut në Kosovë, i cili i dorëzohet Ministrisë në interval kohor prej 3 vjetësh. 
3.4. Inspeksioni për Bujqësi do të mbikëqyrë zbatimin e rekomandimeve të caktuara për plehërim dhe lërim në bazë të rezultateve të analizave të dheut dhe rekomandimeve nga neni 8 i këtij Udhëzimi Administrativ.   

Neni 4

Kontrolla e rregullt e plleshmërisë së dheut
4.1. Kontrolli i plleshmërisë së dheut do të kryhet në intervale të rregullta prej pesë vjetësh për çdo ngastër të veçantë, të mbjellura me kultura të ndryshme. 
4.2. Inspeksioni për Bujqësi do të mbaj regjistrin e kontrolleve të plleshmërisë së dheut dhe do të bëjë përcjelljen e rregullt të kontrollit të plleshmërisë së dheut sipas këtij Udhëzimi Administrativ.
4.3. Inspeksioni për Bujqësi do të mbaj listën e laboratorëve të akredituar për analiza të plleshmërisë së dheut sipas nenit 3.2 të këtij Udhëzimi Administrativ. Lista do të jetë në dispozicion të shfrytëzuesve dhe pronarëve të tokës bujqësore.
4.4. Shfrytëzuesit ose pronarët e tokës bujqësore janë të obliguar të:

a) kontraktojnë një laborator të akredituar për marrjen e mostrave dhe analizën e plleshmërisë së dheut; ose
b) ngarkojnë Inspeksionin vendor përgjegjës për bujqësi për marrjen e mostrave dhe dërgimin e mostrave të marra në laborator të akredituar.

4.5. Inspeksioni për Bujqësi mund të caktoj kontrollë plotësuese të plleshmërisë së dheut nëse vërehen rendimente relativisht të ulëta,  vegjetacioni i dobët që dyshohet se është pasojë e mungesë së të ushqyerit ose arsyet tjera të papërcaktuara të vegjetimit të dobët. 
4.6. Shfrytëzuesit ose pronarët e tokës bujqësore kanë të drejtë të kërkojnë kontroll plotësues të plleshmërisë së dheut me shpenzime të veta. Në këtë rast, duhet të zbatohen dispozitat e këtij Udhëzimi Administrativ.

Neni 5

Analizimi i parametrave
5.1. Parametrat standard që duhet të analizohen për kontrollin e plleshmërisë së dheut përfshijnë:

a) tokat bujqësore ku kultivohen kulturat si gruri, tërshëra, elbi, misri etj.: pH, materiet humusore / karboni organik, NO3-, NH4+, K, P, karbonati;

b) për pemishte dhe vreshta: pH, materiet humusore / karboni organik, NO3-, NH4+, K, P, Ca, Mg, karbonati;

c) për tokën bujqësore ku kultivohen perimet: pH, materiet humusore / karboni organik, NO3-, NH4+, K, P,  Mg, karbonati.

5.2. Parametrat plotësues të makro lëndëve ushqyese, mikro lëndëve ushqyese, elementeve të dobishme, elementeve me kundër efekte dhe parametrat gjeo-kimik mund të përfshihen në analizën kimike nëse Inspeksioni për Bujqësi ose laboratori i akredituar e sheh të arsyeshme, në raste të veçanta në bazë të anomalive të vërejtura të vegjetacionit si vegjetacioni i dobët ose rendimentet shumë të ulëta.  

Neni 6

Standardet e analizës
Sipas nenit 3.2 të këtij Udhëzimi Administrativ, Bordi akreditues – pas konsultimit me institucionet shkencore që punojnë në terren – autorizohet për të caktuar standardet minimale analitike sipas të cilave duhet të bëhen analizat e kontrollit të plleshmërisë së dheut. 

Neni 7

Marrja e mostrave të dheut për kontrollin e plleshmërisë së dheut
7.1. Marrjen e mostrave të dheut do ta bëj laboratori i kontraktuar për kontrollin e plleshmërisë së dheut ose Inspeksioni për Bujqësi. 
7.2. Nëse marrjen e mostrave e kryen Inspeksioni për Bujqësi, taksën për marrjen e mostrave, të cilën duhet ta paguaj pronari ose shfrytëzuesi, do ta caktoj Ministria. 
7.3. Marrja e mostrave të dheut të tokës bujqësore që është shfrytëzuar për kultivimin e të mbjellave do të bëhet si vijon:
a) Mostrat e dheut do të merren në thellësi prej 0 – 30 cm;

b) Mostrat duhet të merren prej minimum 10 vendeve të marrjes së mostrave për hektar, të shpërndara në mënyrë të barabartë në ngastra të provuara;

c) Mostrat e veçanta nga vendet e ndryshme të marrjes së mostrave duhet të jenë të përbashkëta dhe pastaj të kombinohen njëjtë;

d) Nga mostra e përbashkët dhe e kombinuar njëjtë, do të merren më së paku një kilogram dhe më së shumti dy kilogram dhe mbështjellën në letër ose në enë të përshtatshme për ta bartur.

7.4. Marrja e mostrave të dheut të tokës bujqësore të shfrytëzuar për pemishte ose vreshta do të bëhet si vijon:
a) Mostrat e dheut do të merren ndaras në thellësi prej 0 – 30 cm dhe 30 – 60 cm. Mostra e tretë e veçantë mund të nevojitet të merret në thellësi prej 60 – 90 cm;

b) Për çdo thellësi të marrjes së mostrës, Mostrat duhet të merren prej minimum 10 vendeve të marrjes së mostrave për hektar, të shpërndara në mënyrë të barabartë në ngastra të provuara;

c) Mostrat individuale nga vendet e ndryshme të marrjes së mostrave individuale  duhet të jenë të përbashkëta sipas thellësisë së tyre (dy në rastin e zgjedhjes së mostrës prej 0 – 30 cm dhe 30 – 60cm ose tri në rastin e zgjedhjes së mostrës prej 0 – 30 cm, 30 – 60 cm dhe 60 – 90 cm). Këto mostra të përbashkëta pastaj duhet të kombinohen njëjtë; 
d) Nga mostrat e kombinuara njëjtë, minimum një kilogram dhe maksimum dy kilogram do të merren dhe mbështjellën në letër ose në enë të përshtatshme për ta bartur.  
7.5. Dokumentacioni i mostrave duhet të përmbaj informatat vijuese:
a) Emrin dhe adresën e shfrytëzuesit ose pronarit të tokës bujqësore;

b) Vendndodhjen e saktë të ngastrës së provuar lidhur me informatat kadastrale ose koordinatat gjeografike;

c) Madhësinë e ngastrës së provuar, numrin e gjithëmbarshëm të vendeve të zgjedhjes së mostrave;


d)

Tipi i dheut;

e)
Tipin dhe llojin e kulturave të mbjellura;

f) 
Thellësinë e zgjedhjes së mostrave.

7.6. Mostrat e dheut do të dërgohen në laboratorin e akredituar brenda 10 ditësh pas marrjes së mostrave për analizë.
Neni 8

Informimi për rezultatet dhe rekomandimet
8.1. Analizën e mostrave të dheut dhe raportimin, përfshirë rekomandimet për plehërim dhe lërim do t’i kryej laboratori i akredituar Brenda katër javësh pas marrjes së mostrës së dheut.
8.2 Për çdo mostër të pranuar dhe të analizuar, do të përgatitet një raport, i cili përmban analizën e dheut dhe rekomandimet për plehërim dhe lërim, si dhe informatat vijuese:
a) Origjinën e mostrës, datën e marrjes së mostrës, shfrytëzuesin/pronarin e tokës bujqësore, llojin e dheut, kulturat që kultivohen në te;

b) Rezultatet e analizës kimike dhe standardet e analizës të zbatuara për analizë;

c) Skema e klasifikimit e përdorur për të shpjeguar rezultatet;

d) Aplikohet shpjegimi dhe raportimi i shkruar në bazë të rezultateve të analizës dhe skema e klasifikimit;

e) Rekomandimet për plehërim dhe lërim, me qëllim që të përmirësohet ose ruhet plleshmëria e dheut.

8.3 Raporti duhet t’i dorëzohet si shfrytëzuesit, ashtu edhe pronarit të tokës bujqësore, i cili e ka dorëzuar mostrën e dheut për analizë dhe Inspeksionit përgjegjës për Bujqësi.
8.4 Në bazë të rezultateve dhe rekomandimeve të raportit, shfrytëzuesi ose pronari i tokës bujqësore mund ta konsultoj Inspeksionin për Bujqësi për këshilla të mëtutjeshme.  
8.5 Inspeksioni për Bujqësi do ta dërgoj një kopje të çdo raporti të marrë, Institutit të cilin e ka caktuar Ministria sipas nenit 3.3 të këtij Udhëzimi Administrativ. 
Neni 9

Financimi dhe taksat
9.1. Shfrytëzuesi ose pronari i tokës që ka obligime sipas dispozitave të këtij Udhëzimi Administrativ do të mbuloj shpenzimet e marrjes së mostrës së dheut dhe analizës së plleshmërisë së dheut. 
9.2. Shuma e taksës që duhet të paguhen në Buxhetin e Kosovës do të caktohet nga Ministria e Bujqësisë, Pylltarisë dhe Zhvillimit Rural. 
Neni 10

Dokumentacioni dhe arkivimi
10.1. Laboratoret e akredituara do të mbajnë shënime mbi analizat e kryera të kontrollit të plleshmërisë së dheut së paku 10 vjet.
10.2. Inspeksioni për Bujqësi dhe instituti i caktuar nga Ministria sipas nenit 3.3 të këtij Udhëzimi Administrativ do të mbajnë shënime për analizat e kryera të kontrollit të plleshmërisë së dheut së paku 20 vjet.  
10.3. Inspeksioni për Bujqësi dhe Instituti i caktuar nga Ministria sipas Nenit 3.3 të këtij Udhëzimi Administrativ do të mbajnë secili nga një bazë të të dhënave mbi rezultatet e analizave të plleshmërisë së dheut. Në këtë bazë të dhënave do të regjistrohen data dhe lokacioni i çdo mostre të analizuar, rezultatet analitike dhe rekomandimet për plehërim dhe lërim.  

Neni 11

Gjobat
Personat që nuk i zbatojnë dispozitat e këtij Udhëzimi Administrativ do t’u nënshtrohet gjobave sipas nenit 42.3 (e) të Ligjit për Tokën Bujqësore.

Neni 12
Ankesat
12.1 
Kundër vendimeve të nxjerra sipas këtij Udhëzimi Administrativ, personi ka të drejtë të ushtrojnë ankesë në Ministrinë e Bujqësisë, Pylltarisë dhe Zhvillimit Rural.

12.2 
Ankesa nuk e ndalon ekzekutimin e vendimit.

Neni 13

Hyrja në fuqi
Ky Udhëzim Administrativ do të hyj në fuqi ditën e nënshkrimit. 

Prishtinë: 27.12.2006                                                           Zëvendës Ministri i 

   






Ministrisë së Bujqësisë, Pylltarisë 









dhe Zhvillimit Rural









    Tomë Hajdaraj 

